12 februarie 2006

Sesde Sondag na Epifanie

Liturgiese voorstel

Fokusteks: 

Psalm 30

Ander tekste: 
2 Konings 5:1-14; 1 Korintiërs 9:24-27; Markus 1:40-45
Inleiding

Met hierdie voorstel word die tema van Christelike roeping verder geneem en vanoggend spesifiek gekoppel aan die MIV/vigs-pandemie. Dit is dan ook nie toevallig dat twee van die leesroostertekste van vandag handel oor die genesing van melaatsheid nie. In lyn met die tema van die psalm waar die lof aan God voorafgegaan word deur siekte en swaarkry, of eerder hoe God telkens die gelowige se swaarkry kan omvorm tot lof aan Hom, wil hierdie liturgiese voorstel swaarkry/siekte en lof/dankbaarheid verbind.

Diensorde

God versamel ons voor Hom

Aanvangswoord

Ons hulp kom van die Here wat hemel en aarde gemaak het (Ps 124:8).

of:

“Here God, ek het na U geroep om hulp en U het my gesond gemaak. Here, U het my gered van die doderyk, my aan die lewe gehou toe ek al op pad was na die dood toe. Sing tot eer van die Here, julle wat Hom getrou dien, loof sy heilige Naam!” (Ps 30:3-5).

Seëngroet

Loflied

Lied 203 “Loof die Here, al wat lewe”; NSG 33

Skuldbelydenis

In Markus 2 sê Jesus dat mense wat gesond is, nie ’n dokter nodig het nie, maar wel mense wat siek is. Verder ook dat Hy gekom het om sondaars te roep. Ons is sondaars, God roep ons. Al is ons almal uit genade gered en regverdiges voor God, sondig ons steeds. En dít kom ons saam as gemeente vanoggend voor God bely:

· Ons bely dat ons steeds mense wat met MIV/vigs geïnfekteer is, stigmatiseer;

· ons bely dat ons te midde van ’n Vigs-pandemie rondom ons nouliks betrokke is daarby.

In Markus 1 bely ’n melaatse man: “As U wil, kan U my gesond maak.” Dit is ook ons gebed vanoggend Here, genees ons as gemeente van ons vooroordele en traak-my-nieagtigheid teenoor mense wat met MIV/vigs geïnfekteer en geaffekteer is.

Verootmoediging

Lied 247 “Heer wees ons genadig”; NSG 233

Vryspraak

In Markus 1 antwoord Jesus die melaatse man met die woorde “Ek wil. Word gesond!” Dit is ook sy woorde vir ons as gemeente vanoggend.

Danklied

Lied 212 “Loof die Heer, Hy is goed”; NSG 56

Diens van die Woord

Gebed om die opening van die Woord

Lied 254 “Spreek Heer” 

Skriflesing uit die Nuwe Testament

Markus 1:40-45

Skriflesing uit die Ou Testament

Psalm 30

Kindertyd

Vertel vir die kinders die verhaal van God en Naäman en spesifiek ook hoe Hy ’n jong dogtertjie gebruik het.

Prediking

Sang

Psalm 30

Diens van die tafel

Indien die vigskers nie reeds op die tafel staan nie, plaas dit daar en laat iemand dit kom aansteek. Indien moontlik sal dit goed wees om met ‘n persoon MIV/vigs geïnfekteerde of geaffekteer is, vooraf te reël om hier iets met die gemeente te deel. Daarna kan ruim tyd gegee word vir voorbidding vir MIV/vigs, gevolg deur ’n spesiale kollekte vir ’n instansie wat op die terrein van MIV/vigs diens lewer. 

Aankondigings

Gee hier ook inligting deur oor waar lidmate in julle plaaslike omgewing by bogenoemde tipe instansies betrokke kan raak.

Uitsending

Lees 1 Korintiërs 9:24-27 en sing een van die bekende liedere wat oor hierdie teks handel, byvoorbeeld “Bly volhard soos atlete”.

Seën

Antwoord 

Die gemeente sing “Amen” Lied 312.

PREEKSTUDIE – PSALM 30

Teks

Psalm 30 word allerweë beskou as `n individuele psalm om dankbaarheid en lof uit te druk. Dit was die lofuitinge van `n enkeling vir dít wat God aan Hom gedoen het. Dit is die eerste keer in die psalmbundel dat `n psalm spesifiek as `n lied benoem word, met ander woorde dit moes gesing word! 

Oor die indeling is daar baie verskillende benaderings. Vormkrities beskou, word Psalm 30 gewoonlik soos volg ingedeel:

· Inleidende geloofsverklaring (2)

· Inleidende opsomming (3-4)

· Verwysing na vroeëre krisis (5-8)

· Herinnering aan lyding en klagtes (9-12)

· Finale lofuiting (13)

Craigie maak egter `n literêre saak daarvoor uit dat die psalm eerder in twee gedeel moet word, naamlik vers 2-4 wat die inleidende lof- en dankuitinge weergee en daarna vers 5-13, wat die narratief (verhaal) weergee. Daarin word die rede gegee vir die aanvanklike lofuiting (dit is baie dieselfde as wat Ps 73 wil gebruik met `n algemene inleiding in vers 1 en daarna `n uitbreiding op hoekom hy (Asaf) so gesê het). Craigie onderstreep sy standpunt deur te wys op die lofuitinge in vers 2 en 5, wat die twee onderafdelings inlei: “Ek wil u lof verkondig, Jahwe” (2) en “Sing tot eer van Jahwe” (5), terwyl vers 13 weer daarmee afsluit: “Daarom sal ek sing tot U eer.”

In vers 5-13 word die dank duidelik na vore gebring. Dank (Heb. jadah) kom in vers 5, 10 en 13 herhalend voor, om die deel literêr te bind. Ridderbos stel die funksie van die woord “dank en lof” in hierdie Psalm treffend: “Die sleutelwoord van hierdie Psalms is ook die sluitstuk daarvan” (vry vertaal).

Die kultiese lewensomstandighede (Sitz im Leben) is redelik onduidelik, behalwe dat gesê kan word dit is in die na-eksiliese tyd, by die inwyding van die tempel, as liturgiese lied gebruik. Die psalm kon dalk `n lied met die inwyding van Dawid se paleis (2 Sam 5:11) wees, of selfs met die herinwyding van die mure van Jerusalem (Neh.12:27). Uit Psalm 30 self kry ons nie `n aanduiding of dit eksilies of na-eksilies is nie. Die titel van tempelwyding is waarskynlik bygevoeg onder Judas Makkabeër nadat die tempel ontheilig is deur Antiochus Epifanus in 164 vC. Dit was waarskynlik ook deel van die Joodse Hannukkah of Fees van “Dedication”.

Vers 2-4. Die naam van Jahwe word in vers 2, 3 en 4 gebruik om die belangrikheid van Jahwe in hierdie “reddingspoging” te verstaan en te proklameer. Die woord “gered” (2) het die betekenis van gered uit ‘n donker put, met ander woorde soos water uitgetrek word uit `n donker put uit, so het Jahwe my uitgered uit die put van verdrukking. Dit korreleer met die “put van die dood” (doderyk) in vers 4. Die “vyande” in vers 2 kan dui op een van twee moontlikhede (wat nie noodwendig mekaar uitsluit nie). Die siekte wat hom die dood in die oë laat staar het, óf dit kan sy vriende wees wat eintlik (soos in Job se geval) vyande word met hulle gesprekke. In elk geval was siekte en gesondheid in die Ou Testament duidelik deur God geïnisieer – die siekte as teken van oordeel, terwyl gesondheid teken van seën was. Siekte was dus gesien as regverdige straf van God (Eks 15:26; Deut 32:39). God is ook die Een wat gesond maak. Om genesing elders te gaan soek, sou dus dislojaal teenoor God wees. In hierdie mediese krisis het die psalmdigter gebid en is hy van die siekte verlos. Dit was nie `n opwekkingsverhaal waar hy dood was en weer lewendig geword het nie, maar eerder dat hy die dood as ’t ware geruik het, en met die reuk nog in sy neusvleuels, is hy teruggeruk.

Vers 5-13.  Nou nooi die psalmdigter die mense uit om te deel in die lofuiting. Almal moet deel word van die storie. Dit is mos wat stories of narratiewe wil doen. Almal wat al voorheen die reddingskrag van Jahwe ervaar het, moet nou die ore en harte spits. Op narratiewe wyse maak hy die “gemeente” deel van sy verhaal, sodat hulle ook aan die einde kan saamsing. Die woord “toorn” (6) dui op die toorn oor die sonde wat siekte meebring. Dit verander in God se lewenslange goedheid. Gister het ek nog gehuil … vandag sing en dans ek weer. Die dood is die uiteinde van die mens se lewe as God toornig is, want die sondaar kan nie voor God se toorn bly bestaan nie. Daarom het die psalmdigter gehuil. Dit is die menslike reaksie op die toorn van God. In die aand was God nog “kwaad”, in die môre het Hy vergewe.

Waaroor die psalm eintlik gaan is die feit dat terwyl dit goed gegaan het (niks het my laat wankel), het ek selfversekerd geword … het ek die mees fundamentele sonde gepleeg (Deut 8:17-18) deur God nie meer God te laat wees nie, maar self in beheer te wil wees. Toe God dus weggedraai het, het “disaster” getref. Hy het dus “gesuffer” omdat hy selfgesentreerd geraak het. “His confidence was scattered by his awareness of his futility, his sickness shattered the illusion of selfconfidence.” Ironies genoeg het hy in sy selfvertroue gesê dat hy onbeweeglik was (soos ‘n berg) en tog het hy gegly in die put in. Sy siekte bring dus ’n korrektief op sy selfgesentreerdheid: Eers het hy homself geprys – nou prys hy Jahwe.

Dank dien `n dubbele doel: dit is dank ten opsigte van die vergifnis asook dank vir die genesing.

Sy gebed in 9-11 is argumentatief. Hy tree ernstig (doodernstig) met God in gesprek en herinner Hom aan die uiteinde van hierdie siekte: Hy kan nie vir God loof en dank as hy dood is nie. As mens dood is, hoe Here, sal jy dan iets vir U kan beteken? Die Bybel is vol van hierdie soort argumentatiewe gebede (Ps 28:1; Jes 38:18-19; Ps 6:5; Ps 88:10-12; Ps 115:17). Die psalmdigter beroep hom op die verbondsbelofte wat `n belofte van lewe inhou (groot nageslag en grondgebied).  

Konteks

Psalm 30 is ‘n teks wat by uitnemendheid by die epifanie tuishoort. Dit is mos juis in die verhale van God se werk in ons lewe, die ingrype wat verhalend beleef word, dat ons God weer “sien”. Nie asof Hy weg is of was nie, maar omdat ons, soos die psalmskrywer, so behep geraak het met onsself dat ons Hom nie meer kon eien en herken nie. Ons het so selfgesentreerd geraak dat ons teen ons eie ooglede vasgekyk het, dat ons net onsself raakgesien het.

Maar, in die aanskoue van die dood, om as ’t ware die dood te ruik, word ons teruggeruk na die realiteit van Godverlatenheid en daarmee saam na die illusie en waan van menslike selfverheffing. Dan “verskyn” God weer in al sy glorie as die Een voor wie ons kniel en buig. Dan word lof en dank weer die enigste op-ons-gesig-val-preweling en hand-in-die-lug-steek-ekstase oor ons lippe en lewe.

In die verhaal lê natuurlik ontsettend baie opgesluit wat ontgin kan word:

a.  As jy jou storie vertel – en oorvertel en hervertel en weer vertel – vind daar katarsis plaas en word feite in `n ander, nuwe lig, gesien en geplaas. Om net weer deel te word van die gebeure en die “feite”, is self helend en terapeuties van aard. (Hierdie benadering word pastoraal en terapeuties baie sinvol gebruik in byvoorbeeld ontlontingstegnieke by getraumatiseerde persone.) Natuurlik is daar ook grense aan hierdie “revisiting”, maar om weer deel te word van die krisis, word die skyfies in die skyfieprojektor weer nuut bedink, beredeneer, bevoel en word daar korreksies aangebring in jou belewenis. 

b.  “You cannot forget if you cannot remember,” was die Waarheid-en-versoeningskommissie se uitgangspunt, en so is daar letterlik duisende stories voor hulle vertel. Dit is net so waar dat “you cannot remember if you forgot”. Daarom moet ons die storie van God met ons lewe oorvertel, dit moet in jou gedagtes wees, jy moet dit inskerp by jou kinders, in die huis, op pad, slapenstyd, opstaantyd, dit moet ‘n herinneringsteken op jou voorkop en arm wees, dit moet geskryf staan teen jou deure en stadspoorte (Deut 6:6-8): “God is good, God is good, all the time God is good.” 

c.  ’n Verhaal begin by een persoon, maar dit beïnvloed en betrek die hoorders. Dit nooi mense uit om deel te raak van die plot en struktuur en karakters van die verhaal. Dit “encourage” hulle, laat hulle deel raak van die karakters in jou verhaal, laat hulle terugdink aan hulle eie stories en neem hulle saam – in Psalm 30 se geval – om God te sien. Dit is daarom nie vreemd dat hierdie enkeling se storie uiteindelik by die tempelinwyding as `n kollektiewe volksverhaal vertel word nie: Dit is presies wat `n verhaal doen. Dit betrek almal en maak dit ons verhaal.

d.  Die terugdink aan die aanvanklike gebeurtenis gee aan die hede `n heel ander perspektief. Dit was gewis `n ”life-restoring event” tóé, maar ook nóú!

Preekvoorstel

Die verbond draai rondom die een belangrike punt: die eer van God (soli Deo Gloria). Die sin van ons bestaan is daarin geleë dat ons op Hom alleen moet fokus. As jy dit doen, sê die Ou Testament, sal jy die lewe as seën ervaar. Doen jy dit nie, glo die mense van die Ou-Testamentiese tyd, kan siekte en dood jou oorval. Daarom is hierdie psalm uiters geskik om die verbond weer intens te laat funksioneer as die doelbewuste weg-fokus van myself af na die totale oorgawe aan God en om op sy beloftes alleen te fokus.

Wat is die eintlike nood van die mens? Om verlos te word van jouself! In die postmoderne era (en moderne en selfs post-post-moderne, trouens in elke ander era) is die hoogste doel van die mens … die mens (Helberg). Dit is dan juis die fisieke nood wat die eg diepere geestelike nood van die mens ontmasker. Die mens wil God nie laat God wees nie. “His suffering was because of his selfcentredness.” As dit goed gaan, rus ons op ons eie “achievements”. “Comfort breeds carnal security and self dependance.” Deuteronomium 8:17-18 sê: “Jy kan dalk dink: my krag en my sterk hande het vir my hierdie rykdom verwerf, maar jy moet die Here jou God nie vergeet nie …” Die fisieke siekte bring dus die korrektief wat aangebring moes word! Ironies genoeg het hy in sy selfvertroue gesê dat hy nie kan beweeg nie (soos `n berg, vers 7, 8), maar in sy siekte het hy gegly in die put in (vers 4). Die ironie is dat God binne ons gesigsveld is en tog draai ons ons gesigte weg van hom … tragies.

Die enkeling se storie word ’n volk se storie! Die oorvertel van ’n enkeling se intense belewing van God word `n nasie se storie oor God se werk in hulle lewe! “To forget is to deny God’s work!” Die narratiewe waarde is dat my einas die kollektiewe belewenis van ander se einas en uiteindelik van hulle triomf oor hulle ontmaskerde selfverheffing word. Sy terugflits (Van Uchelen) word die gemeente se anker.

Die argumentatiewe gebed in vers 9-11 kan ook goedskiks gebruik word om leiding te gee as ‘n “voorbeeld” van gebed. Natuurlik gaan dit nie hier om `n manipulering van God asof die rolle van Jakob en God maar net omgedraai word en ek eintlik die mag oor God het nie, maar veel eerder oor die vader-kind-verhouding, die “op-die-skoot-sit”-verhouding, selfs die Job-strydende verhouding. Gebed is tog juis om met God te praat, nie oor Hom nie. Die Bybel is vol van hierdie soort argumentatiewe gebede (Ps 28:1; Jes 38:18-19; Ps 6:5; Ps 88:10-12; Ps 115:17). Die psalmdigter beroep hom op die verbondsbelofte wat `n belofte van lewe inhou (groot nageslag en grondgebied). Om God aan sy beloftes te herinner, is eintlik ons self-herinnering aan sy beloftes.

Rondom die oproep van die”Saints”, die wat reeds vantevore die Reddingskrag van God ervaar het, kan die verbond as leefruimte, loofruimte goed benut word. Die oorvertel, oorvertel en oorvertel van God wat red, versorg, sorg, bevestig en herbevestig dat God sy verbond met ons as mens hou, dat God sy verbond (Homself) sigbaar maak, laat sien (Epifanie) deur sy Reddingsdade. Kyk na jou geskiedenis en sien God raak. “History” word dan “His story”.

